
10. desember 2025 

ÁTTA STÆRSTU SVEITARFÉLÖGIN INNHEIMTU 57 MILLJARÐA Í 

BYGGINGARRÉTTAR- OG GATNAGERÐARGJÖLD Á 3 ÁRUM  

▪ Byggingarréttar- og gatnagerðargjöld eru orðinn stór tekjuliður hjá mörgum af stærstu sveitarfélögum 

landsins. Í átta stærstu sveitarfélögum landsins námu tekjur af þessum gjöldum 57 milljörðum króna á 

árunum 2022-2024, sem er 5,5% af heildarkostnaði sveitarfélaganna á tímabilinu. Hæstar voru tekjur 

Reykjavíkurborgar á tímabilinu (19 milljarðar króna) en þar á eftir komu Garðabær (14,8 milljarðar) og 

Hafnarfjörður (11,1 milljarður). Hin sveitarfélögin höfðu umtalsvert lægri tekjur af sölu byggingarréttar á 

tímabilinu. 

 

▪ Byggingarréttargjöld, gatnagerðargjöld og önnur opinber gjöld eru orðin of stór hluti heildarkostnaðar við 

uppbyggingu íbúða og hefur þessi skattlagning hækkað hraðar en aðrir kostnaðarliðir húsbygginga 

undanfarin ár. Þetta kerfi skattlagningar er ógagnsætt og óljóst hvert tekjur fara.  

 

▪ Aukin gjaldtaka sveitarfélaga hefur haft veruleg áhrif á rekstrarumhverfi fyrirtækja í íbúðaruppbyggingu, 

þar sem hækkanir á gatnagerða-, byggingarréttar- og innviðagjöldum leggjast þungt á greinina. Arðsemi 

fyrirtækja í húsnæðisuppbyggingu hefur minnkað, en hagnaður greinarinnar var 6,2% af tekjum í fyrra 

samanborið við 7,3% í viðskiptahagkerfinu. Árið 2022 var hagnaðarhlutfallið 10,5% og hefur þannig 

lækkað talsvert, meðal annars vegna mikillar hækkunar á gjaldtöku sveitarfélaga. 

 

▪ Gjaldheimta átta stærstu sveitarfélaga landsins af uppbyggingu íbúða er mikil og hefur aukist en er 

nokkuð mismunandi milli sveitarfélaga. Samkvæmt útreikningum Samtaka iðnaðarins er áætluð 

gjaldtaka í formi gatnagerðar- og byggingarréttargjalda fyrir 100m2 íbúð í fjölbýli með stæði í bílakjallara 

hæst í Reykjavíkurborg, 13,2 m.kr. Í Kópavogi og Garðabæ nemur gjaldtakan um 12 m.kr. á hverja íbúð 

og í Mosfellsbæ 10,7 m.kr. Í Árborg, Akureyrarbæ, Hafnarfirði og í Reykjanesbæ nemur gjaldheimtan 

7,4-7,7 m.kr. á hverja íbúð.  

 

▪ Skattheimta sveitarfélaga í formi gatnagerðargjalda hefur aukist til muna á síðustu árum, og í sumum 

þeirra langt umfram hækkun byggingarvísitölu. Gatnagerðargjöld af 100m2 íbúð í fjölbýli með bílastæði 

í bílakjallara hafa að jafnaði hækkað um 67% eða um 1,8 m.kr. frá janúar 2020 til nóvember 2025. Á 

sama tíma hækkaði byggingarvísitalan um 37%. Þá voru gatnagerðargjöldin að jafnaði 2,7 m.kr. á íbúð 

í upphafi árs 2020 en standa nú í nóvember 2025 í 4,5 m.kr. Þá hefur gjaldtaka vegna gatnagerðargjalda 

af bílakjöllurum einnig hækkað umtalsvert. Í Reykjavíkurborg hækkaði gjaldið t.a.m. úr um 1.200 kr. á 

fermetra í 31.500 kr. þegar breytingar voru gerðar á gjaldskrá nýverið. 

 

▪ Framan af tímabilinu sem um ræðir voru fæst sveitarfélaganna með í gildi gjaldskrá um byggingarrétt. Á 

síðastliðnum árum hafa nokkur sveitarfélög birt gjaldskrár þar sem er að finna sér grein um 

byggingarréttargjald þar sem tekið er fram lágmarksgjald fyrir tiltekinn lóðarreit eða lágmarksgjald á 

fermetra m.v. hámark leyfilegs byggingarmagns. Söluverð byggingarrétta hefur verið hæst í Reykjavík, 

Garðabæ og Kópavogi á undanförnum árum miðað við niðurstöður útboða. Í sveitarfélögunum sem 

greiningin tekur til er gjald fyrir byggingarrétt frá 16 þúsund kr. á fermetra í yfir 100 þúsund kr. á fermetra. 

    

▪ Sveitarfélögin sem greiningin tekur til eru 8 stærstu sveitarfélög landsins; Reykjavík, Kópavogur, 

Hafnarfjörður, Reykjanesbær, Garðabær, Akureyri, Mosfellsbær og Árborg. Í greiningunni er verið að 

fjalla um gjöld á uppbyggingu íbúða í fjölbýlishúsum en hún hefur verið lang stærsti hluti 

húsnæðisuppbyggingar á síðustu árum. 



          
   

 

GJÖLD SVEITARFÉLAGA OF STÓR HLUTI AF HEILDARBYGGINGARKOSTNAÐI 

Í niðurstöðum spurningakönnunar sem Samtök iðnaðarins (SI) létu framkvæma meðal byggingarverktaka í 

nóvember 2025 kemur fram að byggingaraðilar telja að gjöld sveitarfélaga séu orðin of stór hluti af 

heildarbyggingarkostnaði. Þegar gatnagerðargjöld, byggingarréttargjöld og önnur gjöld sveitarfélaga nema 

fleiri milljónum króna á hverja byggða íbúð þrengir það að uppbyggingaraðilum, hækkar byggingarkostnað 

og dregur úr getu til að mæta eftirspurn. 

Heilt yfir telja verktakar, samkvæmt könnuninni, að helsta áskorunin sé að gjöld sveitarfélaga hafi vaxið 

hraðar en aðrir kostnaðarliðir við uppbyggingu íbúða. Til að jafnvægi náist á íbúðamarkaði til lengri tíma 

þyrfti að endurskoða gjaldtökuheimildir sveitarfélaga og tryggja fyrirsjáanleika. Það þarf að stilla gjaldtöku í 

hóf og tryggja samræmi milli sveitarfélaga. 

Í könnuninni kemur fram sú skoðun að byggingarréttargjöld og innviðagjöld séu í eðli sínu skattar sem 

ætlaðir eru til að fjármagna grunninnviði samfélagsins. Það séu verkefni sem eigi að fjármagna með 

almennum tekjustofnum en ekki með sértækum álögum á nýbyggingar. Gjaldtakan dregur úr hagkvæmni 

uppbyggingar. 

Þá nefna verktakar að það þurfi enn meira gagnsæi í gjaldtöku sveitarfélaga. Sum sveitarfélög hafa tekið 

skref í átt að aukinni upplýsingagjöf í þessum efnum sem ætti að vera öðrum sveitarfélögum hvatning til að 

gera betur í þeim efnum. Gagnsæi dragi úr óvissu, auðveldi áætlanagerð og stuðli að auknu framboði 

íbúðarhúsnæðis.  

Verktakarnir nefna mikilvægi þess að tryggja nægt framboð byggingarhæfra lóða. Skortur er á fjölbreyttum 

lóðum sem hamlar framboði. Það sé þörf fyrir fjölbreyttari lóðir, ekki bara fyrir fjölbýli sem byggt er á 

þéttingarreitum með fáum bílastæðum, heldur einnig undir minni fjölbýlishús, parhús og sérbýli. Með auknu 

lóðaframboði má byggja fjölbreyttara húsnæði í takti við þarfir landsmanna og ná jafnvægi á 

húsnæðismarkaði til lengri tíma.  

DREGUR ÚR UPPBYGGINGU ÍBÚÐA 

Aukin gjaldtaka sveitarfélaga hefur haft veruleg áhrif á rekstrarumhverfi fyrirtækja í íbúðaruppbyggingu. 

Hækkanir á gatnagerðar-, byggingarréttar- og innviðagjöldum leggjast þungt á fyrirtækin og hefur það átt 

sinn þátt í að draga úr arðsemi þeirra og uppbyggingu íbúða. Hækkun þeirra hefur verið umfram aðra 

kostnaðarliði sem þó hafa verið að hækka umtalsvert. Bætist aukin gjaldtaka þannig við aðra kostnaðarliði 

sem hafa einnig verið að hækka og eru háir - verðbólga hefur verið talsverð, launahækkanir miklar og vextir 

háir. Á sama tíma hefur dregið mjög úr verðhækkunum íbúða. 

Nýbirtar tölur Hagstofunnar um rekstrarupplýsingar fyrirtækja sýna að afkoma fyrirtækja í 

húsnæðisuppbyggingu hefur farið lækkandi á undanförnum árum. Þegar horft er á hagnað eftir skatt sem 

hlutfall af tekjum sést að hagnaður fyrirtækja í húsnæðisuppbyggingu var lægri en í viðskiptahagkerfinu á 

síðasta ári og hefur verið ívið lægri undanfarinn áratug. Hagnaðarhlutfall greinarinnar var 6,2% í fyrra 

samanborið við 7,3% í viðskiptahagkerfinu í það heila. Hagnaðarhlutfall greinarinnar var 10,5% árið 2022 

og hefur því lækkað nokkuð síðan þá.   

SVEITARFÉLÖG REIÐA SIG Á TEKJUR AF GJALDTÖKU 

Byggingaréttar- og gatnagerðargjöld eru orðin stór tekjuliður hjá mörgum af stærstu sveitarfélögunum. Í átta 

stærstu sveitafélögum landsins námu tekjur af þessum gjöldum 57 milljörðum króna yfir tímabilið 2022 til 

2024. Þetta er 5,5% af heildar kostnaði sveitarfélaganna á þessum tíma. Hæstar voru tekjur 

Reykjavíkurborgar (19 ma.kr.) en á eftir koma Garðabær (14,8 ma.kr.) og Hafnarfjörður (11,1 ma.kr.). Hin 

sveitarfélögin höfðu talsvert lægri tekjur af sölu byggingarréttar og innheimtu gatnagerðargjalda á 

tímabilinu. 

Gjaldheimta átta stærstu sveitarfélaga landsins af uppbyggingu íbúða er mikil og hefur aukist en er nokkuð 

mismunandi milli sveitarfélaga. Samkvæmt útreikningum Samtaka iðnaðarins er áætluð gjaldtaka í formi 

gatnagerðar- og byggingarréttargjalda fyrir 100m2 íbúð í fjölbýli með stæði í bílakjallara hæst í 

Reykjavíkurborg, 13,2 m.kr. Í Kópavogi og Garðabæ nemur gjaldtakan um 12 m.kr. á hverja íbúð og í 

Mosfellsbæ 10,7 m.kr. Í Árborg, Akureyrarbæ, Hafnarfirði og í Reykjanesbæ nemur heildar gjaldtakan 7,4-

7,7 m.kr. á hverja íbúð. Þá eru dæmi um að gjaldtakan sé hærri og í einhverjum tilvikum umtalsvert hærri 

þegar horft er til einstakra verkefna innan sveitarfélaganna sem könnunin tekur til. 

NÆR 70% HÆKKUN GATNAGERÐARGJALDA STÆRSTU SVEITARFÉLAGA   

Skattheimta í formi gatnagerðargjalda átta stærstu sveitarfélaganna hefur aukist til muna, og í sumum þeirra 

langt umfram hækkun á byggingarvísitölu. Þegar litið er á þróun gatnagerðargjalda fyrir 100 fermetra íbúð 

í fjölbýli með stæði í bílakjallara má sjá að hún hefur í þessum sveitarfélögum að jafnaði hækkað um 67% 

eða 1,8 milljón krónur á íbúð á tímabilinu frá 2020 til 2025. Á sama tíma hækkaði byggingarvísitalan um 

37% og er hækkun gatnagerðagjalda því talsvert umfram þá hækkun.  Gatnagerðargjöldin voru að jafnaði 

2,7 milljón króna á hverja 100 fermetra íbúð árið 2020 en voru komin í 4,5 milljón krónur árið 2025. 

Gatnagerða- og byggingarréttargjöld hafa á 

undanförnum árum orðið sífellt stærri 

kostnaðarliður í uppbyggingu íbúðarhúsnæðis. 

Fyrir fyrirtæki í íbúðaruppbyggingu skiptir 

fyrirsjáanleiki, stöðugleiki og hófleg gjaldtaka 

sveitarfélaga miklu máli. Á sama tíma hefur 

gjaldtaka stærstu sveitarfélaga landsins tekið 

miklum breytingum til hækkunar, frá árinu 2020.  

Sveitarfélögin sem greiningin tekur til eru 8 

stærstu sveitarfélög landsins; Reykjavík, 

Kópavogur, Hafnarfjörður, Reykjanesbær, 

Garðabær, Akureyri, Mosfellsbær og Árborg. Í 

greiningunni er aðeins verið að fjalla um 

uppbyggingu íbúða í fjölbýlishúsum en hún hefur 

verið lang stærsti hluti uppbyggingar íbúðar á 

síðustu árum.  

Gatnagerðargjöld hafa hækkað umtalsvert í öllum stærstu sveitarfélögum landsins frá ársbyrjun 2020 til 

dagsins í dag en hækkanirnar á tímabilinu skýrast fyrst og fremst af tvennu: hækkun byggingarvísitölu og 

breytingum á álagningarhlutfalli sveitarfélaga.  

Hækkanir á gatnagerðargjöldum á árunum 2020-2025 ráðast annars vegar af 37% hækkun á 

byggingarvísitölu og hins vegar af breytingum sveitarfélaga á álagningarhlutfalli, sem getur að hámarki 

verið 15% af verðgrunni fyrir gatnagerðargjöld. Byggingarvísitala hefur hækkað um 37% frá ársbyrjun 2020 

og endurspeglast sú hækkun í hærri gatnagerðargjöldum allra sveitarfélaga. Þótt vísitöluhækkunin skýri 

hluta þróunarinnar hafa mörg sveitarfélög á sama tíma hækkað álagningarhlutfallið verulega, eða haldið 

því í hámarki, sem hefur leitt til umtalsvert meiri gjaldtöku og þannig aukið kostnað við uppbyggingu 

íbúðarhúsnæðis.  

Sveitarfélögin haga sér mjög ólíkt með tilliti til þessarar heimildar. Mosfellsbær og Akureyri eru bæði með 

álagningarhlutfallið í lögbundnu hámarki, 15%. Mosfellsbær hefur haldið hlutfallinu óbreyttu frá 2020 en 

Akureyri hefur hækkað álagningarhlutfallið í nokkrum skrefum frá árinu 2020 en hlutfallið stóð í 5% í upphafi 

þess árs. Skýrir það stærstan hluta aukinnar gjaldtöku sveitarfélagsins á gatnagerðargjöldum á tímabilinu.  

Önnur sveitarfélög hafa einnig hækkað álagningarhlutfall gatnagerðargjalda á tímabilinu. Kópavogsbær 

hækkaði hlutfallið úr tæpum 5% í 10% og Reykjanesbær sömuleiðis. Reykjavík hækkaði á árinu hlutfallið 

úr 5,4% í 10% fyrir íbúðir í fjölbýli og til viðbótar var samþykkt að innheimta gatnagerðargjald að fullu fyrir 

bílakjallara. Áður voru innheimt gatnagerðargjöld af bílakjöllurum sem námu 10% af fullu gjaldi á hvern 

fermetra. Hin sveitarfélögin rukka 10-25% af fullu gjaldi á hvern fermetra.  

Hafnarfjarðarkaupstaður er eina sveitarfélagið sem lækkaði álagningarhlutfallið á tímabilinu sem um ræðir. 

Framan af var hlutfallið í lögbundnu hámarki en árið 2022 var það lækkað í 6%. 

Hæst eru gatnagerðargjöldin í Mosfellsbæ og á Akureyri, hvar gjöld miðað við 100m2 íbúð í fjölbýli með 

stæði í bílakjallara eru 6 milljónir kr. á íbúð. Á Akureyri, þar sem gatnagerðargjöldin hafa hækkað mest á 

tímabilinu, nemur hækkunin um 4,6 milljónum króna. Í Mosfellsbæ hafa gjöldin hækkað um ríflega 1,6 

milljónir króna, alfarið vegna hækkunar á byggingarvísitölu. Gatnagerðargjöld hækka næst mest í Reykjavík 

á tímabilinu, úr 1,5 milljónum króna í 4,7 milljónir, eða um tæplega 3,2 milljónir króna.  

Í Kópavogi og Reykjanesbæ hafa gjöldin einnig hækkað umtalsvert, eða um rúmar 2,5 milljónir króna á 

íbúð. Í Árborg hafa gatnagerðargjöld hækkað um ríflega 1,1 milljón og í Garðabæ um 900 þúsund. Þá er 

Hafnarfjörður eina sveitarfélagið þar sem gjöldin  hafa lækkað á tímabilinu, eða um nær 2 milljónir króna. 

Er það vegna lækkunar á álagningarhlutfallinu, úr 15% í 6%. 

 

Gatnagerðargjöld af bílakjöllurum hafa einnig hækkað, sér í lagi í Reykjavíkurborg. Ef miðað er við að eitt 

bílastæði fylgi hverri íbúð þá hefur gatnagerðargjald á hverja íbúð hækkað úr 37 þúsund kr. í 942 þúsund 

kr. eftir nýlegar breytingar á gjaldskrá borgarinnar. Að auki hafa verið innleidd ný gjöld á bíla og 

hjólageymslur ofanjarðar, en nú er orðin skylda að byggja hjólageymslur. 

SÖLUVERÐ BYGGINGARRÉTTAR HÁTT 

Framan af tímabilinu sem til skoðunar er, 2020-2025, voru fæst sveitarfélaganna með í gildi gjaldskrá um 

byggingarrétt. Lóðum var úthlutað til þeirra sem sóttu um en í reglum margra sveitarfélaga um úthlutun lóða 

hefur lengi verið gert ráð fyrir möguleikanum á útboði hvar hæstbjóðandi í byggingarrétt hlýtur úthlutun, að 

öðrum skilmálum útboðs uppfylltum. Á síðastliðnum árum hafa nokkur sveitarfélög birt gjaldskrár þar sem 

er að finna sér grein um byggingarréttargjald þar sem tekið er fram lágmarksgjald fyrir tiltekinn lóðarreit eða 

lágmarksgjald á fermetra m.v. hámark leyfilegs byggingarmagns.  

Í Reykjavík er engin gjaldskrá fyrir byggingarrétt né innviðagjöld. Ef lóðir fara í útboð, þá er lóð úthlutað til 

hæstbjóðanda og ef lóðir fara á sölu á föstu verði, þá er það á grundvelli verðmats fasteignasala. Við 

álagningu innviðagjalda er gerður sérstakur uppbyggingarsamningur við lóðarhafa þegar breyta á nýtingu 

lóðar og auka byggingarrétt. Sá samningur byggir á samningsmarkmiðum Reykjavíkurborgar á 

uppbyggingarsvæðum. Ef innviðir eru þegar til staðar er ekki innheimt innviðagjald heldur aðeins 

byggingarréttargjald og gatnagerðargjald fyrir aukinn byggingarrétt. Á stærri uppbyggingarsvæðum hvar 

innviði vantar eru greidd innviðagjöld, byggingarréttargjöld og gatnagerðargjöld.      

Bent hefur verið á að fyrirkomulag við álagningu innviðagjalda  skapi hættu á mismunun milli 

uppbyggingaraðila, þar sem ekki er stuðst við gjaldskrá eða fast verð heldur fjárhæð ákveðin í hverjum 

uppbyggingarsamningi fyrir sig. 

Á undanförnum árum hefur byggingarréttur lóða á uppbyggingarreitum fyrir fjölbýlishúsabyggð verið seldur 

á bilinu 75-100 þúsund kr. á fermetra. Nú síðast, á þessu ári, seldi borgin byggingarrétt við Vesturbugt, fyrir 

Hlésgötu 1 og 2, fyrir rúma 2,8 milljarða sem nemur 100 þúsund krónum á fermetra fyrir hámark leyfilegs 

byggingarmagns. Leyfilegur fjöldi íbúða sem má reisa á reitnum er 177 og nemur því byggingarréttargjald 

á hverja íbúð um 16 milljónum. Innviðagjöld í Reykjavík hafa á undanförnum árum verið á bilinu 15-19 

þúsund kr. á fermetra samkvæmt sérstökum uppbyggingarsamningum borgarinnar. 

Í Garðabæ er meginstefnan að úthluta lóðum í eigu bæjarins með útboði þar sem óskað er eftir tilboði í 

þær lóðir sem eru til úthlutunar. Þá er hæsta tilboði tekið að uppfylltum skilyrðum í útboðsskilmálum. Þá 

getur fermetraverð verið misjafnt milli uppbyggingarsvæða, enda er engin gjaldskrá í gildi fyrir byggingarrétt 

í Garðabæ. Í þeim tilvikum sem Garðabær gerir samninga við landeigendur um uppbyggingu húsnæðis á 

lóðum í einkaeigu hafa verið ákvæði um gjöld fyrir byggingarrétt og þá ákveðin fjárhæð á hverja íbúð óháð 

stærð.  

Vísir að byggingarréttargjaldi var fyrst tekinn upp í samningum um uppbyggingu í Urriðaholti árið 2007. Þá 

var um að ræða framlag af hverri íbúð, mismunandi eftir tegund íbúðar, og átti framlagið að nýtast til 

uppbyggingar á skóla- og íþróttamannvirkjum. Fyrirkomulag á innheimtu byggingarréttargjalda hjá 

sveitarfélaginu gerir það að verkum að ekki er hægt með góðu móti að meta þróun byggingarréttargjalda 

yfir tíma.  

Þar sem ekki er hægt að miða við lágmarksgjald fyrir byggingarrétt í Garðabæ verður að skoða niðurstöður 

útboða til að átta sig á verði byggingarréttar í sveitarfélaginu. Á undanförnum árum hefur byggingarréttur 

fyrir fjölbýlishúsalóðir verið seldur á 60-75 þúsund kr. á fermetra. Á árinu var seldur byggingarréttur að 

lóðarreitum í Vetrarmýri á 93 þúsund kr. á fermetra. Byggingarréttur á íbúð nemur því tæpum 15 milljónum 

miðað við að heimilt sé að reisa á reitnum 177 íbúðir.  

Á Akureyri var ekki í gildi gjaldskrá um byggingarrétt fyrr en snemma á þessu ári. Lóðum var þá úthlutað 

til þeirra sem sóttu um en í reglum hefur lengi verið gert ráð fyrir möguleikanum á útboði hvar hæstbjóðandi 

í byggingarrétt hlýtur úthlutun. Var heimildin lítið notuð framan af en á síðustu árum hefur færst í aukana 

að Akureyri bjóði út byggingarlóðir með þessari aðferð. Í byrjun árs 2024 var sett inn í gjaldskrá sér grein 

um byggingarréttargjald þar sem fram kemur að Akureyrarbæ sé heimilt að leita eftir tilboðum í 

byggingarrétt lóða í landi bæjarins. Þar sagði að tilgreina skyldi upphæð byggingarréttargjalds eða 

lágmarksgjald fyrir lóðir í útboðsskilmálum. Í upphafi árs 2025 tók svo í gildi ný gjaldskrá Akureyrarbæjar 

um gatnagerðar- og byggingarréttargjöld. Þar er tiltekið lágmarksgjald sem greiða skal fyrir byggingarrétt 

af úthlutuðum lóðum í landi Akureyrarbæjar. Lágmarksgjald sem greiða skal fyrir byggingarrétt á Akureyri 

samkvæmt gjaldskrá er 16 þúsund kr. á fermetra.  

Í Mosfellsbæ er fjárhæð byggingarréttargjalda ákveðin í tengslum við hverja úthlutun eða samkvæmt 

samkomulagi um uppbyggingu og ræðst m.a. af kostnaði við uppbyggingu nauðsynlegra innviða. 

Mosfellsbær hefur á síðustu tveimur árum úthlutað nokkrum fjölbýlishúsalóðum með útboðum. Í þeim 

tilfellum hefur bæjarráð ákveðið lágmarksverð um gjaldtöku fyrir byggingarrétt og lóðunum í framhaldi verið 

úthlutað til hæstbjóðenda. Lágmarksverð byggingarréttar fyrir fjölbýlishús í þeim úthlutunum hefur verið á 

bilinu 40-47 þúsund kr. á fermetra.  

Um langt árabil hefur Mosfellsbær innheimt gjald fyrir byggingarrétt við úthlutun lóða í eigu sveitarfélagsins. 

Þá hefur einnig verið samið um greiðslu slíkra gjalda í uppbyggingarsamningum á landi sem er ekki í eigu 

sveitarfélagsins. Lengst af var miðað við fast gjald á hverja íbúð en frá árinu 2023 hefur verið miðað við 

fermetraverð.  

Í Árborg var gjaldskrá byggingarréttargjalda fyrst samþykkt síðla árs 2023 og hefur tekið smávægilegum 

breytingum síðan. Í samþykkt um gatnagerðargjald og byggingarréttargjald er tiltekið að sveitarfélaginu sé 

heimilt að selja eða leita eftir tilboðum í byggingarrétt lóða í eigu sveitarfélagsins og skal sú fjárhæð sem 

tilgreind er í gildandi gjaldskrá vera lágmarksgjald. Byggingarréttargjald á lóðir í eigu annarra en 

sveitarfélagsins er samkvæmt samningi þess við lóðarhafa. Í sveitarfélaginu er lágmarksgjald samkvæmt 

gjaldskrá 25-35 þúsund kr. á fermetra, mismunandi eftir því á hvaða svæði lóðin er. 

Í Reykjanesbæ er í gildi gjaldskrá fyrir byggingarréttargjöld en hún var samþykkt um mitt ár 2024 og hefur 

ekki tekið breytingum síðan. Gjaldskráin á aðeins við byggingarrétt á lóðum í eigu sveitarfélagsins, en 

margar lóðir sveitarfélagsins eru í eigu annarra aðila, þ.m.t. ríkisins. Lágmarksverð samkvæmt gjaldskrá er 

35 þúsund kr. á fermetra.   



          
   

 

Sveitarfélagið er með samninga við Íslenska ríkið og önnur landeigendafélög, og skilyrðast þeir samningar 

við ákveðna lóðarreiti innan sveitarfélagsins, þar sem sveitarfélagið innheimtir innviðagjald sem skal nýta 

til uppbyggingar innviða í sveitarfélaginu. Heimild sveitarfélagsins til innheimtu innviðagjalda á lóðum í 

annarra eigu tekur ekki fyrir það að landeigendur innheimti sjálfir gjald fyrir byggingarrétt. Mismunandi er 

hvaða leiðir landeigendur hafa farið en í samningum sveitarfélagsins við ríkið er tiltekið fast verð um fjárhæð 

innviðagjalda og þá er skilyrði að sú upphæð renni óskipt í uppbyggingu á innviðum fyrir þann lóðarreit sem 

gjaldið er innheimt.   

Í Hafnarfirði er í gildi gjaldskrá um byggingarrétt frá árinu 2022. Innheimt er byggingarréttargjald óháð því 

hver eigandi tiltekinnar lóðar er en heimild er til endurskoðunar á byggingarréttargjaldi, t.d. vegna breytingar 

á deiliskipulagi sem felur í sér aukinn byggingarrétt á lóð. Þá áskilur Hafnarfjarðarbær sér rétt til að 

endurskoða söluverð byggingarréttar fyrir viðkomandi lóð, eða innheimta greiðslu fyrir aukinn byggingarrétt, 

þá með verð sambærilegs byggingarréttar á nálægum lóðum til hliðsjónar. Bærinn hefur heimild til að veita 

afslátt af lóðarverði ef um umhverfisvæna byggingu er að ræða.  

Gjöldin voru fyrst tekin upp árið 2005 og áttu þá aðeins við nýbyggingar og var uppsetning á gjaldinu með 

öðrum hætti áður, en breytingar voru gerðar á gjaldskrá árið 2022. Nú er ákveðið lágmarksgjald sem notast 

er við fyrir byggingarrétt og er miðað við fermetraverð sem er nú 51 þúsund kr. á fermetra.  

Í Kópavogi er í gildi gjaldskrá um byggingarrétt þar sem lágmarksverð á fermetra er tiltekið. Fyrir fjölbýli er 

lágmarksverð byggingarréttar frá 53 til 66 þúsund kr. á fermetra en það fer eftir því hvar í sveitarfélaginu 

uppbyggingin fer fram. Líkt og víða annarsstaðar eru byggingarréttir lóða boðnir út hvar hæsta boð gildir og 

hefur söluverð byggingarréttar í sveitarfélaginu á undanförnum tveimur árum verið á bilinu 60 til 85 þúsund 

kr. á fermetra.  

 


